
Visoki  predstavnik  na
sastanku o Mostaru: poziv na
odgovornost i mudrost

Danas je u Sarajevu pokrenut politički proces čiji je cilj
postizanje dogovora o provedbi odluke Ustavnog suda BiH o
Mostaru. Na sastanku u OHR-u predstavnici političkih stranaka
iz  Federacije  BiH  koje  su  zastupljene  u  Parlamentarnoj
skupštini  BiH  počeli  su  razgovarati  o  rješenjima  koja  bi
omogućila  održavanje  lokalnih  izbora  u  Mostaru,  na  osnovu
izbornog sistema koji je u skladu s odlukama Ustavnog suda
BiH.  Predstavnici  kluba  srpskog  naroda  u  Gradskom  vijeću
Mostara također su učestvovali u razgovorima.

Apelirajući  na  predstavnike  stranaka  da  nađu  rješenje  za
Mostar, visoki predstavnik Valentin Inzko istaknuo je širi
značaj provedbe ove sudske odluke: “Puno je toga što može biti
stvar izbora za institucije i političare, ali vladavina prava
to nije.”

Podsjećajući da su odluke Ustavnog suda konačne i obavezujuće,
Inzko  je  predstavnicima  stranaka  rekao  da  je  neuspjeh
neprihvatljiv. “Morate pregovarati, naći kompromis i napraviti
dodatni napor koji će osigurati provedbu odluke Suda. Građani
Mostara zaslužuju da imaju demokratski izabrane zakonodavne i
izvršne  organe,  bez  osporavanih  mandata  i  bez  daljnjeg
odlaganja.”

Nakon  današnje  razmjene  mišljenja  među  strankama,  prvi

zamjenik  visokog  predstavnika  Roderick  Moore  u  sljedećih
nekoliko  dana  počet  će  bilateralne  razgovore  sa  svim
učesnicima, i to već od sutra, kako bi se politički proces
odvijao što brže.

Ambasadori Upravnog odbora Vijeća za provedbu mira, kao i
šefovi  misija  OSCE-a  i  Vijeća  Evrope,  prisustvovali  su
današnjem  sastanku  kako  bi  pokazali  odlučnost  međunarodne
zajednice da pomogne domaćim akterima da dođu do rješenja.


